
AmnAyastotram

ಆಮ್ನಾಯಸ್ತೋತ್ರಂ

ಅಥ ರುದ್ರಯಾಮಲತಃ ಶಿವವಿರಚಿತಂ ಆಮ್ನಾಯಸ್ತೋತ್ರಂ .

ಶ್ರೀನಾಥಾದಿಗುರುತ್ರಯಂ ಗಣಪತಿಂ ಪೀಠತ್ರಯಂ ಭೈರವಂ .

ಸಿದ್ಧೌಘಂ ವಟುಕತ್ರಯಂ ಪದಯುಗಂ ದೂತೀಕ್ರಮಂ ಮಂಡಲಂ ..

ವೀರಾಂದ್ವ್ಯಷ್ಟಚತುಷ್ಕಷಷ್ಟಿನವಕಂ ವೀರಾವಲೀಪಂಚಕಂ .

ಶ್ರೀಮನ್ಮಾಲಿನಿಮಂತ್ರರಾಜಸಹಿತಂ ವಂದೇ ಗುರೋರ್ಮಂಡಲಂ ..

(ಗುರುಪಾದುಕಾಮನುಮುಚ್ಚಾರ್ಯ ಸುಮುಖಾದಿಭಿಃ
ಪಂಚಮುದ್ರಾಭಿಃ ಶ್ರೀಗುರುಂ ಪ್ರಣಮ್ಯ)
ಪೂರ್ವಾಮ್ನಾಯಃ -
ಶುದ್ಧವಿದ್ಯಾ ಚ ಬಾಲಾ ಚ ದ್ವಾದಶಾರ್ಧಾ ಮತಂಗಿನೀ .

ದ್ವಿಜತ್ವಸಾಧಿನೀ ವಿದ್ಯಾ ಗಾಯತ್ರೀ ವೇದಮಾತೃಕಾ .. 1..

ಗಾಣಪತ್ಯಂ ಕಾರ್ತಿಕೇಯಂ ಮೃತ್ಯುಂಜಯಂ ನೀಲಕಂಠಂ .

ತ್ರ್ಯಂಬಕಂ ಜಾತವೇದಾಶ್ಚ ತಥಾ ಪ್ರತ್ಯಂಗಿರಾದಯಃ .. 2..
ಮುಖಾತ್ತತ್ಪುರುಷಾಜ್ಜಾತಾ ದ್ವಿಕೋಟೀಮಂತ್ರನಾಯಿಕಾಃ .
ಏತಾಃ ಕಾಮಗಿರೀಂದ್ರಾಶ್ಚ ಪೂರ್ವಾಮ್ನಾಯಸ್ಯ ದೇವತಾಃ .. 3..
ಗುರುತ್ರಯಾದಿಪೀಠಾಂತಂ ಚತುರ್ವಿಂಶತ್ಸಹಸ್ರಕಂ .

ಏತದಾವರಣೋಪೇತಂ ಪೂರ್ವಾಮ್ನಾಯಂ ಭಜಾಮ್ಯಹಂ .. 4..

ವಿಶುದ್ಧೌ ಚಿಂತಯೇದ್ಧೀಮಾನ್ ಪೂರ್ವಾಮ್ನಾಯಸ್ಯ ದೇವತಾಃ .
ದಕ್ಷಿಣಾಮ್ನಾಯಃ -
ಸೌಭಾಗ್ಯವಿದ್ಯಾ ಬಗಳಾ ವಾರಾಹೀ ವಟುಕಸ್ತಥಾ .. 5..

ಶ್ರೀತಿರಸ್ಕರಿಣೀ ಪ್ರೋಕ್ತಾ ಮಹಾಮಾಯಾ ಪ್ರಕೀರ್ತಿತಾ .

ಅಘೋರಂ ಶರಭಂ ಖಡ್ಗರಾವಣಂ ವೀರಭದ್ರಕಂ .. 6..

ರೌದ್ರಂ ಶಾಸ್ತಾ ಪಾಶುಪತಾದ್ಯಸ್ತ್ರಶಸ್ತ್ರಾದಿಭೈರವಾಃ .
ದಕ್ಷಿಣಾಮೂರ್ತಿಮಂತ್ರಾದ್ಯಾಃ ಶೈವಾಗಮಸಮುದ್ಭವಾಃ .. 7..
ಅಘೋರಮುಖಸಂಭೂತಂ ಮದಂಶಂ ಕೋಟಿಸಂಖ್ಯಕಂ .

ಪೂರ್ವಪೀಠಸ್ಥಿತಾ ದೇವಿ ದಕ್ಷಿಣಾಮ್ನಾಯದೇವತಾಃ .. 8..

ದ್ವಿಸಹಸ್ರಂ ತು ದೇವ್ಯಸ್ತಾಃ ಪರಿವಾರಸಮನ್ವಿತಾಃ .

ಭೈರವಾದಿಪದದ್ವಂದ್ವಂ ಭಜೇ ದಕ್ಷಿಣಮುತ್ತಮಂ .. 9..

ಅನಾಹತೇ ಚಿಂತಯೇಚ್ಚ ದಕ್ಷಿಣಾಮ್ನಾಯದೇವತಾಃ .
ಪಶ್ಚಿಮ್ನಾಯಾಯಃ -
ಲೋಪಾಮುದ್ರಾ ಮಹಾದೇವೀ ಅಂಬಾ ಚ ಭುವನೇಶ್ವರೀ .. 10..

ಅನ್ನಪೂರ್ಣಾ ಕಾಮಕಲಾ ಸರ್ವಸಿದ್ಧಿಪ್ರದಾಯಿನೀ.
ಸುದರ್ಶನಂ ವೈನತೇಯಂ ಕಾರ್ತವೀರ್ಯಂ ನೃಸಿಂಹಕಂ .. 11..

ನಾಮತ್ರಯಂ ರಾಮಮಂತ್ರಂ ಗೋಪಾಲಂ ಸೌರಮೇವ ಚ .

ಧನ್ವಂತರೀಂದ್ವಜಾಲಂ ಚ ಇಂದ್ರಾದಿಸುರಮಂತ್ರಕಂ .. 12..

ದತ್ತಾತ್ರೇಯಂ ದ್ವಾದಶಾಷ್ಟೌ ವೈಷ್ಣವಾಗಮಚೋದಿತಾಃ .
ಸದ್ಯೋಜಾತಮುಖೋದ್ಭೂತಾ ಮಂತ್ರಾಃ ಸ್ಯುಃ ಕೋಟಿಸಂಖ್ಯಕಾಃ .. 13..
ಏತಾ ಜಾಲಂಧ್ರಪೀಠಸ್ಥಾಃ ಪಶ್ಚಿಮಾಮ್ನಾಯದೇವತಾಃ .
ದೂತ್ಯಾದಿ ಚ ಚತುಷ್ಷಷ್ಟಿ ಸಿದ್ಧಾಂತಂ ತ್ರಿಸಹಸ್ರಕಂ .. 14..

ಆಮ್ನಾಯ ಪಶ್ಚಿಮಂ ವಂದೇ ಸರ್ವದಾ ಸರ್ವಕಾಮದಂ .

ಮಣಿಪೂರೇ ಚಿಂತನೀಯಾಃ ಪಶ್ಚಿಮಾಮ್ನಾಯದೇವತಾಃ .. 15..
ಉತ್ತರಾಮ್ನಾಯಃ -
ತುರೀಯಾಂಬಾ ಮಹಾರ್ಧಾ ಚ ಅಶ್ವಾರೂಢಾ ತಥೈವ ಚ .

ಮಿಶ್ರಾಂಬಾ ಚ ಮಹಾಲಕ್ಷ್ಮೀಃ ಶ್ರೀಮದ್ವಾಗ್ವಾದಿನೀ ಅಪಿ .. 16..

ದುರ್ಗಾ ಕಾಳೀ ತತಶ್ಚಂಡೀ ನಕುಲೀ ಚ ಪುಳಿಂದಿನೀ .

ರೇಣುಕಾ ಲಕ್ಷ್ಮಿವಾಗೀಶಮಾತೃಕಾದ್ಯಾಃ ಸ್ವಯಂವರಾ .. 17..

ಪಂಚಾಮ್ನಾಯಸಮೋಪೇತಂ ಶ್ರೀವಿದ್ಯಾಖ್ಯಂ ಮದಂಶಕಂ .

ವಾಮದೇವಮುಖೋದ್ಭೂತಾ ದ್ವಿಕೋಟಿಮಂತ್ರನಾಯಿಕಾಃ .. 18..

ಏತಾ ಓಡ್ಯಾಣಪೀಠಸ್ಥಾಃ ಶಾಕ್ತಾಗಮಸಮುದ್ಭವಾಃ .
ದ್ವಿಸಹಸ್ರಂ ತು ದೇವ್ಯಸ್ತಾಃ ಪರಿವಾರಸಮನ್ವಿತಾಃ .. 19..

ಮುದ್ರಾದಿನವಕಂ ಚೈವ ಸಿದ್ಧಾನಾಂ ಮಿಥುನಂ ತಥಾ .

ವೀರಾವಳೀಪಂಚಕಂ ಚ ಭಜೇದಾಮ್ನಾಯಮುತ್ತರಂ .. 20..

ಸ್ವಾಧಿಷ್ಠಾನೇ ಚಿಂತನೀಯಾ ಉತ್ತರಾಮ್ನಾಯದೇವತಾಃ .
ಊರ್ಧ್ವಾಮ್ನಾಯಃ -
ಪರಾಪರಾ ಚ ಸಾ ದೇವೀ ಪರಾಶಾಂಭವಮೇವ ಚ .. 21..

ಪ್ರಾಸಾದಂ ದಹರಂ ಹಂಸಂ ಮಹಾವಾಕ್ಯಾದಿಕಂ ಪರಂ .

ಪಂಚಾಕ್ಷರಂ ಮಹಾಮಂತ್ರಂ ತಾರಕಂ ಜನ್ಮತಾರಕಂ .. 22..

ಈಶಾನಮುಖಸಂಭೂತಂ ಸ್ವಾತ್ಮಾನಂದಪ್ರಕಾಶಕಂ .

ಕೋಟಿಸಂಖ್ಯಾ ಮಹಾದೇವಿ ಮದ್ರೂಪಾಃ ಸರ್ವಸಿದ್ಧಿದಾಃ .. 23..

ಏತಾಃ ಶಾಂಭವಪೀಠಸ್ಥಾಃ ಸಹಸ್ರಪರಿವಾರಿತಾಃ .
ಆರಾಧ್ಯ ಮಾಲಿನೀಪೂರ್ವಂ ಮಂಡಲಾಂತಂ ತಥೈವ ಚ .. 24..

ಸಾಯುಜ್ಯಹೇತುಕಂ ನಿತ್ಯಂ ವಂದೇ ಚೋರ್ಧ್ವಮಕಲ್ಮಷಂ .

ಊರ್ಧ್ವಾಮ್ನಾಯಮನೂನ್ನಿತ್ಯಂ ಮೂಲಾಧಾರೇ ವಿಭಾವಯೇತ್ .. 25..

ಅನುತ್ತರಾಮ್ನಾಯಃ -
ಸ್ಮರ್ತವ್ಯಾ ಪಾದುಕಾ ಪೂರ್ವಂ ಚರಣಂ ತದನಂತರಂ .

ಪಂಚಾಂಬಾ ನವನಾಥಾಶ್ಚ ಮೂಲವಿದ್ಯಾಸ್ತತಃ ಪರಂ .

ಆಧಾರವಿದ್ಯಾಷಟ್ಕಂ ಚ ಪುನರಂಘ್ರಿದ್ವಯಂ ಕ್ರಮಾತ್ .. 26..

ಶಾಂಭವೀ ಚಾಥ ಹೃಲ್ಲೇಖಾ ಸಮಯಾ ಪರಬೋಧಿನೀ .

ಕೌಲಪಂಚಾಕ್ಷರೀ ಪಂಚದಶಾರ್ಣಾಽನುತ್ತರಾತ್ಮಿಕಾ .. 27..

ಷೋಡಶೀ ಪೂರ್ತಿವಿದ್ಯಾ ಚ ಮಹಾತ್ರಿಪುರಸುಂದರೀ .

ಊರ್ಧ್ವಶ್ರೀಪಾದುಕಾಪೂರ್ವಂ ಚರಣಾಂತಂ ಗುರುಕ್ರಮಾತ್ .. 28..

ಪಶ್ಚಾದನುತರಂ ವಂದೇ ಪರಬ್ರಹ್ಮಸ್ವರೂಪಿಣೀಂ .

ಅನುತ್ತರಾಮ್ನಾಯಮನೂನಾಜ್ಞಾನಾಚಕ್ರೇ ವಿಭಾವಯೇತ್ .. 29..

ಶ್ರೀನಾಥಗುರುಮಂತ್ರಾದೀನ್ ಮಂಡಲಾಂತಂ ಯಥಾಕ್ರಮಂ .

ಸಪ್ತಕೋಟಿಮಹಾಮಂತ್ರಂ ದ್ವಾದಶಾಂತೇ ಸದಾ ಸ್ಮರೇತ್ .. 30..

ಶುಚಿರ್ವಾಪ್ಯಶುಚಿರ್ವಾಪಿ ಗಚ್ಛಂಸ್ತಿಷ್ಠನ್ ಸ್ವಪನ್ನಪಿ .

ಮಂತ್ರೈಕಶರಣೋ ವಿದ್ವಾನ್ ಮನಸಾಪಿ ಸದಾ ಸ್ಮರನ್ .. 31..

ತತ್ತತ್ಸಿದ್ಧಿಂ ಚ ಸಾಹಸ್ರಂ ಜಪೇತ್ಸಾಧಕಪುಂಗವಃ .
ಜಪಾಂತೇ ಶುದ್ಧಮಾಲಾ ಚ ಆಮ್ನಾಯಸ್ತೋತ್ರಮುತ್ತಮಂ .. 32..

ಲಲಿತಾನಾಮಸಾಹಸ್ರಂ ಸರ್ವಪೂರ್ತಿಕರಂ ಸ್ತವಂ .

ಸ್ತವರಾಜಂ ಚ ಪಂಚೈತೇ ಭಕ್ತಃ ಪ್ರತಿದಿನಂ ಪಠೇತ್ .. 33..

ಭುಕ್ತ್ವಾ ಭೋಗಾನ್ಯಥಾಕಾಮಂ ಸರ್ವಭೂತಹಿತೇ ರತಃ .
ಸಭಾರ್ಯಾಪುತ್ರಸೌಭಾಗ್ಯಃ ಸಭೂತಿಃ ಪಶುಮಾನ್ ಭವೇತ್ .. 34..

ಏಕವಾರಂ ಜಪೇದೇತತ್ ಕೋಟಿಯಜ್ಞಫಲಂ ಲಭೇತ್ .

ಏತದ್ವಿಜ್ಞಾನಮಾತ್ರೇಣ ಸರ್ವೇಷಾಂ ದೇಶಿಕೋತ್ತಮಃ ..
ಶಿವಸಾಯುಜ್ಯಮಾಪ್ನೋತಿ ಶಿವಯೋರೇವಶಾಸನಾತ್ .. 35..

..ಇತಿ ರುದ್ರಯಾಮಲತಂತ್ರೇ ಉಮಮಾಹೇಶ್ವರಸಂವಾದೇ
ಶಿವೇನರಚಿತಮಾಮ್ನಾಯಸ್ತೋತ್ರಂ ಸಂಪೂರ್ಣಂ ..

